
Hitz beste 

Anjel Lertxundi 

Umorerik gabe 

Lagun batek esan dit oso umore gutxi dagoela gure literaturan. Liburu bat edo beste kenduta, gure lanek apenas eragiten dutela irriñorik. Ez dakiela zergatik den: umorerik ez dugulako, inguruan umorerako motiborik ikusten ez dugulako, jende serioaren itxura emateko premia teatrala sentitzen dugulako... 

Defentsiban jarri naiz, aitor dut, eta trantze deseroso batetik irteteko egokiak izaten baitira aipuak, Thomas Mann ekarri dut hizpidera: «Ez dut ezer umorearen kontra, baina umorea izaten da gehienetan idazle bat barregarrien uzten duen tresna...». 

Umore ona zaila delako!, erantzun dit lagunak, eta berak ere Nobel saridun baten aipua bota dit, Octavio Pazena oraingoan: «Umorea ez da gurekin jaiotzen; konkista bat da, munduan egoteko eta munduari begiratzeko era bat». Eta lagunak gaineratu dit ea gure literaturak kaltegarria ote lukeen umore pixka bat bere zainetan eta begiradan... 

Pentsakor utzi nau. 

